
Dyddiad: 17 Hydref 2001
Amser:      2.30 - 5.30pm 
Lleoliad:   Ystafell Bwyllgora 1, Cynulliad Cenedlaethol Cymru, Bae Caerdydd

Teitl: Y Strategaeth Datblygu Economaidd Genedlaethol – Papur i Amlinellu’r Sefyllfa 
Ddiweddaraf

 

Cyflwyniad

1. Mae’r papur hwn yn rhoi adroddiad i’r Pwyllgor ar ddatblygiad y Strategaeth Datblygu 
Economaidd Genedlaethol a chrynodeb o’r ymatebion a gafwyd i’r ymgynghoriad diweddar.

Cefndir

2. Cychwynnwyd yr ymgynghori ar y Strategaeth Datblygu Economaidd Genedlaethol ym mis 
Chwefror, a daeth i ben ym mis Gorffennaf. Bu’n broses ddefnyddiol ac adeiladol. Defnyddiwyd 
nifer o ffyrdd gwahanol i roi cyfle i’r rhai a oedd â diddordeb yn y broses gyfrannu ati, gan 
gynnwys cyfarfodydd rhanbarthol, dosbarthu copi caled o’r Strategaeth yn eang a’i chyhoeddi 
ar y Rhyngrwyd. Cynhaliwyd cyfarfodydd unigol â grwpiau penodol er mwyn archwilio 
agweddau arbennig ar y Strategaeth. Yn ogystal â’r safbwyntiau a fynegwyd yn y cyfarfodydd, 
derbyniwyd ymhell dros 100 o ymatebion ffurfiol. Ceir crynodeb o’r ymatebion yn Atodiad 1, a 
chyhoeddir yr ymatebion yn llawn ar wefan y Cynulliad (yn http://www.cymru.gov.uk/
themesbudgetandstrategic/content/neds/index.html), ynghyd â chrynodeb o’r prif gyfarfodydd.

3. Ers i’r cyfnod ymgynghori ffurfiol ddod i ben, mae swyddogion wedi bod yn cydweithio’n glòs 
gyda’n partneriaid yn y prif Gyrff Cyhoeddus a Noddir gan y Cynulliad, y CBI, TUC Cymru, y 
sector preifat a llywodraeth leol er mwyn asesu pa negeseuon sydd yn yr ymatebion, a’u 
cynnwys yn y strategaeth.

4. Bydd y strategaeth derfynol yn pennu’n blaenoriaethau ar gyfer camau gweithredu sydd 
wedi’u seilio ar ddadansoddiad economaidd manwl. Bydd yn dadansoddi’r cysylltiadau rhwng y 
materion sy’n wynebu Cymru, yr angen am gamau integredig wedi’u costio gan Lywodraeth y 
Cynulliad a’i bartneriaid, a’r canlyniadau y byddem yn eu disgwyl.

5. Bydd y Pwyllgor Datblygu Economaidd yn ystyried y Strategaeth ddrafft ar 31 Hydref. Bydd 
drafft sydd fwy neu lai yn derfynol yn cael ei gyhoeddi am gyfnod ymgynghori byr arall yn ystod 

mis Tachwedd. Bydd y strategaeth derfynol yn cael ei hystyried yn y Cyfarfod Llawn ar 13 
Rhagfyr.

6. Mae ein dadansoddiad o’r ymatebion yn awgrymu y ceir cefnogaeth eang i 
strategaeth sydd: 

●     Yn wirioneddol ar y lefel uchel – sy’n fframwaith clir ar gyfer camau gan y Cynulliad a’i 
bartneriaid yn genedlaethol ac yn lleol – yn hytrach nag yn gynllun busnes manwl ar 
gyfer Cymru ccc.

●     Yn ddethol, gan ganolbwyntio ar ddatblygu nifer o fesurau effeithiol iawn sy’n hawdd i’w 
rheoli ac sy’n adlewyrchu themâu cyffredinol y Cynulliad.

●     Wedi’i chostio ac yn realistig.
●     Wedi’i chanolbwyntio ar gamau integredig er mwyn hyrwyddo arloesi, menter, 

rhyngwladoli, seilwaith a systemau sy’n hawdd i fusnesau eu defnyddio, a sgiliau.
●     Yn cael ei hadolygu’n rheolaidd ac yn annibynnol er mwyn sicrhau ei bod yn parhau’n 

berthnasol, gan ddefnyddio ymchwil a gwerthuso o safon dda.

7. Mae ein gwaith wedi’i ganolbwyntio ar ddatblygu strategaeth sy’n adlewyrchu’r rhinweddau 
hyn.

Trafod

8. Gwahoddir y Pwyllgor i gynnig ei farn ar yr ymatebion a gafwyd i’r papur ymgynghori ac i 
gytuno ar amserlen er mwyn bwrw ati â’r broses.

 

Atodiad 1

 

Crynodeb o’r Ymatebion i’r Papur Ymgynghori

Cyffredinol

1. Ceir galwadau am ddadansoddiad mwy manwl o faterion penodol fel amrywiad rhanbarthol, 
gwahaniaethau rhwng dynion a menywod ac anghydraddoldeb hiliol. 

2. Mae angen i’r papur fod yn fwy eglur ynghylch y cyfyngiadau a fydd ar ymyrraeth gan y 
sector cyhoeddus, a rôl tueddiadau a sefydliadau cenedlaethol a rhyngwladol.



3. Camau gweithredu yw’r allwedd i’r broses gyfan, a cheir cefnogaeth i weledigaeth glir, 
unplygrwydd a’r amcan at ymgyrraedd at safonau o’r radd flaenaf o ran gweithredu a safon 
busnesau.

4. Rhaid i ni fod yn eglur ynghylch natur y strategaeth. Y farn gyffredinol, yn enwedig ymhlith 
ymgynghorwyr busnes, yw y dylai’r strategaeth nodi’r fframwaith strategol, y blaenoriaethau 
allweddol, y prif feysydd y mae angen gweithredu ynddynt a’r lefel o adnoddau cysylltiedig. 
Rhaid llunio’r cynllun cyflawni ar y cyd â phartneriaid fel Cyrff Cyhoeddus a Noddir gan y 
Cynulliad, Awdurdodau Lleol, Sefydliadau Addysg Bellach/Addysg Uwch ac ati.

5. Mae’r sector busnes yn dadlau y dylai’r strategaeth ganolbwyntio ar yr hanfodion. Bydd y 
rhagolygon i Gymru yn dibynnu ar gael y pethau sylfaenol yn iawn – creu’r amodau sy’n 
caniatáu i fusnesau, ar y cyd â’u gweithluoedd, wella’u perfformiad. Polisïau trafnidiaeth, 
cynllunio, dysgu ac ymchwil a datblygu wedi’u canolbwyntio ar ddarparu’r amodau cystadleuol 
cywir sy’n rhoi’r cyfle gorau i ni wireddu’n dyheadau i Gymru.

Materion Penodol

6. Mae addysg a hyfforddiant yn gydrannau hanfodol. Dylai hyfforddiant ar gyfer gwaith 
ddechrau gyda’r rhai 14-19 oed, ac ni ddylai fod yn rhywbeth sy’n dechrau ar ôl gadael yr ysgol 
(er bod y farn yn amrywio ynghylch i ba raddau y dylai hyfforddiant gael ei gynnal mewn 
ysgolion). Ceir peth cefnogaeth i’r syniad o gysylltu hyfforddiant â chlystyrau allweddol. Ystyrir 
sgiliau TGCh a sgiliau galwedigaethol yn rhai arbennig o bwysig, er bod sgiliau ieithoedd 
modern hefyd yn cael eu henwi mewn sawl ymateb. Cefnogir datblygu sgiliau rheoli ac arwain, 
a chodwyd nifer o faterion rheoli eraill, er enghraifft partneriaethau yn y gweithle, gweithredu’r 
arferion gorau a chysylltu hyfforddiant datblygu gweithwyr â’r contract cyflogi.

7. Ar y cyfan, croesewir strategaethau ar gyfer clystyrau a sectorau, a chymeradwyir y 
sectorau a amlinellir yn y ddogfen. Ceir rhai gwahaniaethau ynghylch y dull o fynd ati i wneud 
hyn, a rhai yn cynnig y dylem ganolbwyntio ar nifer bach o glystyrau neu sectorau allweddol, 
tra bo eraill yn dadlau o blaid darparu cymorth ar gyfer clystyrau newydd sydd â photensial i 
ffynnu. Rhoddir sawl enghraifft o sectorau y dylid eu hychwanegu at y rhestr, gan gynnwys 
bwyd-amaeth.

8. Mae datblygu cynaliadwy yn thema allweddol a bwysleisiwyd gan lawer. Mae’r materion sy’n 
gysylltiedig â’r thema hon yn cynnwys sicrhau bod datblygu cynaliadwy yn rhan o’r brif ffrwd, 
gan feirthrin cysylltiadau rhyngddo chymorth busnes, ynni adnewyddadwy, effeithlonrwydd 
ynni a rheoli gwastraff.

9. Mae’r safbwyntiau’n dueddol o amrywio ar fater y dimensiwn gofodol. Ceir cefnogaeth i fwy 
o weithredu cymunedol ac entrepreneuriaeth, o bosibl yn gysylltiedig â’r seilwaith TGCh, 
cynlluniau adfywio lleol a gwerth caffael cyhoeddus wrth hyrwyddo a datblygu’r cyflenwad lleol. 



Ceir cefnogaeth i’r syniad o ddefnyddio TGCh er mwyn mynd â gwaith at bobl a lleoli swyddi 
yn agos at weithluoedd, yn enwedig swyddi sy’n talu llai lle mae cost teithio i’r gwaith yn 
rhwystro pobl rhag cymryd y swydd. Ceir cefnogaeth hefyd i’r syniad o farchnata Caerdydd a 
choridor yr M4 fel yr ardal sydd â’r potensial mwyaf o ran twf ar gyfer diwydiannau’r dyfodol. 
Pwysleisir yr angen am fuddsoddi ym Maes Awyr Rhyngwladol Caerdydd mewn nifer o 
ymatebion, yn enwedig ymatebion y sector busnes.

10. Mae’r farn ar dargedau’n amrywio. Mae’r sector busnes yn dueddol o gefnogi’r syniad o 
ddefnyddio CMC ynghyd â dangosyddion ychwanegol fel incwm y teulu a’r gyfran o CMC sy’n 
deillio o Ymchwil a Datblygu. Mae grwpiau eraill yn dueddol o roi mwy o bwyslais ar 
ddangosyddion ansawdd bywyd. Ar y cyfan, cefnogir y syniad o ddefnyddio rhyw fath o 
ddangosydd gweithgaredd, er y dylid seilio hwn ar gyfraddau cyflogaeth yn hytrach nag ar 
gyfraddau gweithgaredd. Mae’r farn yn amrywio ynghylch a ddylem ddefnyddio targedau sy’n 
gysylltiedig â chyfartaleddau’r DU. Mae rhai yn dadlau bod yn rhaid wrth dargedau rhanbarthol 
er mwyn hyrwyddo datblygiad rhanbarthol cytbwys.

 

Yr Is-adran Datblygu Polisi Economaidd
Hydref 2001 

